
Na osnovu člana 26. stav 1. tačka 2. Statuta Grada Sarajeva („Službene novine Kantona Sarajevo“, 
broj 34/08 – prečišćeni tekst) te člana 6. Odluke o utvrđivanju i načinu sufinansiranja kulturnih 
manifestacija od posebnog interesa za Grad Sarajevo („Službene novine Kantona Sarajevo“, broj 
10/19), Gradsko vijeće Grada Sarajeva,  na __. sjednici održanoj __.__.2022. godine, donosi: 
 

(Prijedlog) 
 

Odluka 
o sufinansiranju kulturne manifestacije od posebnog interesa za Grad Sarajevo 

61. Međunarodni književni festival „Sarajevski dani poezije 2022“ 
 

Član 1. 

Ovom Odlukom Gradsko vijeće Grada Sarajeva učestvuje u sufinansiranju kulturne manifestacije od 
posebnog interesa za Grad Sarajevo, 61. Međunarodni književni festival „Sarajevski dani poezije 
2022“, koji će se održati u periodu od 31.05. do 04.06.2022. godine, uz finansijske obaveze Grada 
Sarajeva u ukupnom iznosu od 10.000,00 KM. 

Član 2. 

Sredstva iz člana 1. Odluke namjenski se usmjeravaju za sufinansiranje troškova organizacije 
manifestacije. 

Član 3. 

Sredstva se odobravaju iz Budžeta Grada Sarajeva za 2022. godinu („Službene novine Kantona 
Sarajevo“, broj 2/22), sa pozicije 614300: Tekući transferi neprofitnim organizacijama: Primjena 
Odluke o finansiranju kulturnih manifestacija od interesa za Grad Sarajevo. 

Član 4. 

Gradonačelnica Grada Sarajeva će sa organizatorom manifestacije zaključiti poseban Ugovor kojim 
će se regulisati međusobna prava i obaveze. 

Član 5. 

Za realizaciju ove Odluke zadužuje se gradonačelnica Grada Sarajeva. 

Član 6. 

Odluka stupa na snagu narednog dana od dana objavljivanja u „Službenim novinama Kantona 
Sarajevo“. 

 

PREDSJEDAVAJUĆI GRADSKOG VIJEĆA 
                                                                              

                                                                           Jasmin Ademović 
 
 
 
Broj: 
Sarajevo, __.__. 2022. godine 

OBRAZLOŽENJE 
 
PRAVNI OSNOV 
Pravni osnov za donošenje Odluke sadržan je u članu 26. stav 1. tačka 2. Statuta Grada Sarajeva, 
kojim je propisano da Gradsko vijeće donosi odluke, druge propise i opće akte i daje njihovo 
tumačenje, te u članu 6. Odluke o utvrđivanju i načinu sufinansiranja kulturnih manifestacija od 
posebnog interesa za Grad Sarajevo, kojim je, između ostalog, propisano da konačnu Odluku o 
sufinansiranju kulturnih manifestacija donosi Gradsko vijeće Grada Sarajeva. 
 
RAZLOZI DONOŠENJA 
Društvo pisaca Bosne i Hercegovine uputilo je Gradskoj upravi Grada Sarajeva zahtjev za 
sufinansiranje kulturne manifestacije od posebnog interesa za Grad Sarajevo, 61. Međunarodnog 
književnog festivala „Sarajevski dani poezije 2022“, zaprimljen pod brojem 10-11-2882/22 od 
29.03.2022. godine, a koji će se održati u periodu periodu od 31.05. do 04.06.2022. godine. Uz zahtjev 
za sufinansiranje manifestacije, dostavljen je program, specifikacija troškova neophodnih za 
realizaciju, te druga potrebna dokumentacija. Navedeni iznos visine sredstava planiran je za 
sufinansiranje troškova organizacije manifestacije. 
Gradska služba za obrazovanje, sport, kulturu i mlade je, u skladu sa članom 6. Odluke o utvrđivanju 
i sufinansiranju kulturnih manifestacija od posebnog interesa za Grad Sarajevo, razmotrila program 
manifestacije, te je cijeneći kvalitet i značaj predmetne manifestacije, svoje stavove i mišljenje 
dostavila Savjetu za kulturu.  
Savjet za kulturu je na sjednici od 11.04.2022. godine razmotrio prijedlog nadležne Službe, te je 
shodno valjanosti, značaju i kvalitetu ponuđenog programa svoje stručno mišljenje, kao i prijedlog 
visine sredstava dana 14.04.2022. godine uputio na daljnju proceduru.  
Manifestacija „Sarajevski dani poezije“ pokrenuta je 1962. godine s ciljem očuvanja i unapređenja 
estetskih i etičkih standarda pisane riječi u Bosni i Hercegovini. Ceremonija otvaranja 61. 
Međunarodnog književnog festivala „Sarajevski dani poezije 2022“ bit će upriličena u Gradskoj 
vijećnici u Sarajevu uz prisustvo brojnih visokih zvanica iz javnog i kulturnog života. Manifestacija 
okuplja istaknute domaće i inostrane autore, afirmiše i promoviše kulturu i književnost, te je 
namijenjena svim dobnim skupinama. Književno priznanje „Bosanski stećak“ dodjeljuje se 
inozemnom ili domaćem književniku koji svojim djelom svjedoči trajnim književno-estetskim, 
etičkim i humanističkim načelima, te promovira značaj istinske književne tradicije i potiče razvoj 
književnog stvaralaštva. Program festivala bit će održan na različitim lokacijama poput Doma pisaca, 
Gradske vijećnice, Muzeja književnosti i pozorišne umjetnosti BiH, Zemaljskog muzeja BiH, Doma 
mladih, Kamernog teatra 55, Filozofskog fakulteta Univerziteta u Sarajevu, osnovnih i srednjih škola, 
kao i u drugim bh. gradovima ukoliko to epidemiološke okolnosti budu dozvoljavale. Očekuje se 40 
do 50 učesnika te 400 do 500 korisnika. 
Shodno iznesenom te cijeneći značaj ovakvog događaja za grad Sarajevo, Gradsko vijeće Grada 
Sarajeva je, shodno Odluci o utvrđivanju i načinu sufinansiranja kulturnih manifestacija od posebnog 
interesa za Grad Sarajevo, donijelo ovu Odluku. 
 
FINANSIJSKA SREDSTVA 
Finansijska sredstva za realizaciju ove Odluke obezbijeđena su u Budžetu Grada Sarajeva za 2022. 
godinu. 
 


